
Svar til skrivligan fyrispurning nr. 52-136/2021 frá Bill Justinussen, løgtingsmanni, settur 
landsstýrismanninum í fíggjarmálum, Una Rasmussen, um farleiðina til Elduvíkar 
 
Fyrispurningurin er soljóðandi: 
 

1. Hvat kostar tað landskassanum at tryggja vegin og farleiðina til Elduvíkar eftir ógvusliga 
skriðulopið nýliga? 

2. Hvat kostar tað landskassanum at dagføra alla farleiðina úr Funningsfirði til Elduvíkar? 
3. Hvat mælir Landsverk til at gera við Elduvíkarvegin? 
4. Hvørjar ætlanir hevur landsstýrismaðurin við Elduvíkarvegnum? 

 
Svar til spurning 1 
Elduvíkarvegurin er vegastrekkið millum Funningsfjørð og Elduvík. Vegurin var bygdur í 
tíðarskeiðinum 1967 - 1974. Hann er 7,7 kilometrar langur og er í flestu støðum ein einbreytaður vegur 
við møtiplássum.  
 
Leygardagin 26. februar fekk Landsverk fráboðan um skriðulop á Elduvíkarvegin, umleið 2,5 km 
norðanfyri Funningsfjørð. Kanningar vístu, at tað vóru tvær skriður, ið vóru farnar oman á vegin. Tað 
er serliga tann størra skriðan, ið gjørdi skaða á vegin. Har eru umleið 5.000 rúmmetrar av mold og 
leysum tilfari, riðin oman. Tann minna skriðan er 200 metrar sunnanfyri tað størru, har eini 1.700 
fermetrar av leysum tilfari er riðið oman.  
 
Samanlagt er vegastrekkið, sum er rakt av skriðum eini 500 metrar. Sí heimasíðu Landsverk, sum hevur 
tengil til myndir frá dronu https://www.landsverk.fo/fo-fo/skriðulop-a-elduvikarvegnum  
 
Landsverk setti beinanvegin tiltøk í verk at bøta um skaðarnar. Átrokandi arbeiðið at rudda vegin og 
annað, soleiðis at tað ber til at koyra, kostar umleið 1 mió. kr. Harumframt skal vegurin gerast í stand 
aftur, eitt nú at gera vegaskráan av nýggjum og at asfaltera, umframt at tryggja lendið omanfyri vegin. 
Hetta verður mett til at kosta 4 mió. kr.  
 
Sostatt samanlagt eini 5,0 mió. kr. Tað kann gerast neyðugt við eykajáttan. 
 
Svar til spurning 2, 3 og 4 
Elduvíkarvegurin er sum heild ikki í nóg góðum standi. Ein lítil partur av vegnum var asfalteraður í 
2019, men annars hevur eingin serstøk játtan verið til farleiðina í sera nógv ár.  

Landsverk mælir til, at Elduvíkarvegurin verður dagførdur og tryggjaður við at asfaltera verandi 
vegabreyt, og at gera betri og breiðari vegakslar á báðum síðum á vegnum. Tað er ein loysn har vegurin 
verður styrktur, og har bilar betri kunnu møtast. Hetta var  í 2018 mett til at kosta 52 mió. kr.  
 
Hin møguleikin er at breiðka Elduvíkarvegin til ein tvíbreytaðan veg. Hesa loysn metir Landsverk til 
at kosta eini 110 mió. kr.  
 
Trygdin á landsvegum er sera umráðandi, og vil landsstýrismaðurin virka fyri at fáa eina góða loysn á 
málinum um Elduvíkarvegin. 

 
 

Tinganes, 16. mars 2022 
 
 

Uni Rasmussen 
Landsstýrismaður í fíggjarmálum 


